
Cerddoriaeth (e.e. Star Trek) i awgrymu llong ofod yn glanio.

Capten

Cofnod y Capten, Tachwedd 2005, llong ofod yr Antur wedi glanio ar ôl taith wyth blwyddyn olau o’r blaned Amora i chwilio am le addas i’n pobl gael byw cyn i’n planed chwythu’n chwilfriw.  Wedi ymweld â nifer o blanedau ond heb weld un addas eto.  Efallai y byddwn ni’n lwcus y tro yma.

Pa blaned ‘di hon Phila?

Phila

Planed y ddaear Syr.  Mae’n edrych yn addawol yn ôl y ffeithiau sydd gennym ar y cyfrifiadur.  Planed ffrwythlon iawn, yn llawn o greaduriaid amrywiol.  Ac mae’r prif greaduriaid sy’n cael eu galw’n ‘fodau dynol’ yn debyg iawn i ni o ran pryd a gwedd ac wedi datblygu i lefel uchel iawn.

Capten

Dwi’n gweld hynny Phila.  Mae nhw wedi adeiladu llawer ar wyneb y blaned ac mae ganddynt wybodaeth mawr ym myd Gwyddoniaeth, Technoleg a Meddygaeth.  Ella mai’r blaned hon di’r un da ni wedi bod yn chwilio amdani Phila ac y gall ein pobl ni gyd-fyw yn hapus efo’r ‘bodau dynol’ ‘ma.

Phila

Gobeithio wir Syr, neu dwi’n ofni y bydd hi’n rhy hwyr.

Capten
Wel well i ti wneud dy hun yn barod i fynd allan i gasglu gwybodaeth am y ‘bodau dynol’ ‘ma.

Phila

Iawn Syr.

Cân – ‘Streets of London’ Ralph McTell.  Gellir cael rhai i’w chanu neu ei chwarae ar dâp neu CD.

Nifer o blant/phobl ifanc yn siarad â’u gilydd mewn cylch ac un yn sefyll ychydig arwahan.

Phila

Esgusodwch fi, allai gael gair os gwelwch yn dda? Dwi’n gwneud ymchwil da chi’n gweld am yr ardal yma.  Lle da chi’n byw?

Cymeriad 1 Dwi’n byw mewn ty ar ei ben ei hun

Cymeriad 2 Dwi’n byw mewn byngalo efo gardd fawr

Cymeriad 3 Dwi’n byw mewn ty fferm

Cymeriad 4 Dwi’n byw mewn ty newydd sbon

Cymeriad 5 Does gen i ddim ty

Cymeriad 1 Da ni newydd gael ‘double glazing’

Cymeriad 2 Da ni di cael ‘conservatory’

Cymeriad 3 Da ni di cael estyniad i’n ty ni

Cymeriad 4 Da ni di troi’r garej yn ystafell ychwanegol

Cymeriad 5 Does gynno ni ddim lle i fyw

Cymeriad 1 Dwi’n cysgu mewn llofft ar ben fy hun

Cymeriad 2 Dwi newydd gael paentio fy llofft

Cymeriad 3 Mae gen i lofft sy’n edrych allan dros y caeau

Cymeriad 4 Mae gen i ystafell ymolchi yn fy llofft i

Cymeriad 5 Dwi’n cysgu mewn bocs ar y stryd

Cymeriad 1 Sw’n i’n hoffi cael teledu efo Sky yn fy llofft i

Cymeriad 2 Sw’n i’n hoffi cael cyfrifiadur newydd sbon

Cymeriad 3 Sw’n i’n hoffi cael carafan newydd

Cymeriad 4 Sw’n i’n hoffi cael Mercedes 4x4

Cymeriad 5 Dwi angen cartref
Phila yn dychwelyd at y Capten ac yn rhoi adroddiad ysgrifenedig iddo.
Capten

(Darllen yr adroddiad gan Phila). Hmm, ond wyt ti’n sïwr o dy ffeithiau Phila – ar blaned fodern fel hon gyda’i holl adnoddau, wyt ti’n disgwyl i mi gredu fod yna bobl heb gysgod, heb do uwch eu pennau, yn gorfod cysgu mewn bocsys cardbord ar y stryd?

Phila

Mae arnai ofn ei fod o’n wir Syr.

Capten

Ond pam, dwi ddim yn deall? Pam bod nhw heb gartref?

Phila

Ail-dudalen yr adroddiad, Syr.

Tra bod y Capten yn darllen, daw nifer o blant/phobl ifanc ymlaen …

Dafydd

Fe wnes i adael cartref yn 15 oed ac aros gyda fy chwaer.  Yna fe es i aros mewn hostel ac wedyn fe fûm i’n cysgu yma ac acw, lle bynnag ro’n i’n gallu aros.  Ar hyn o bryd rwy’n aros gyda ffrindiau o gwmpas yr ardal, yn cysgu ar loriau a soffas.  Dwi’n symud o un lle i’r llall, lle bynnag y gallai aros, hyd yn oed ar y strydoedd.

Mathew

Fe adawodd mam gartref pan oeddwn i’n naw oed a’m gadael i a mrawd bach efo nhad.  Ond roedd dad yn gas ac yn frwnt efo ni’n dau yn aml.  Pan oedd fy mrawd yn 16 gadawodd i ymuno â’r fyddin.  Felly, pan oeddwn yn 18 gadewais gartref ond doedd gen i unman i fynd ac felly does dim dewis gen i ond cysgu yng nghar fy ffrind.
Michelle
R’on i wastad yn anghytuno efo fy mam a mrodyr felly fe symudais i allan ac aros efo ffrindiau ac o’r fan honno fe es i aros gyda dad.  Ond ro’n i’n anghytuno gyda fy llysfam felly fe wnes i adael ac erbyn hyn rwy’n aros gyda ffrindiau yn yr ardal.

Mrs Jones

‘Rwy’n rhentu dwy ystafell mewn ty mewn tref glan môr yng Ngogledd Cymru.  Mae un ystafell mor damp fel nad ydym yn medru ei defnyddio yn y gaeaf, ac ‘rydym fel teulu, fi, fy ngwr a phedwar o blant yn gorfod byw yn y gegin.  ‘Rwy’n cysgu y rhan fwyaf o nosweithiau, ar fy eistedd mewn cadair freichiau gyda phlentyn ar bob braich.  Pan oeddwn yn cysgu yn yr ystafell fawr orlawn byddwn yn aml yn darganfod fy mabi yn wlyb domen yn y bore.  Yr oedd 27 ohonom yn rhannu yr un toiled ac un tap dwr oer.  Roedd y ty mewn cyflwr ofnadwy a theulu ym mhob ystafell.

Wyth yn dod ymlaen ac yn dal llythyren yr un i wneud y gair DIGARTRE

D
yw’r diflastod o fyw ar y stryd

I
yw’r iselder sy’n llenwi fy myd

G
yw’r gwacter o grwydro yma a thraw

A
yw’r afiechyd o fyw yn yr holl faw

R
yw’r râs i gael bwyd yn fy stumog

T

R

E
yw’r ewyllys i weld yfory

Cân – ‘Sgin Toni ddim ty – Geraint Lovgreen – gellir ei chanu neu wrando ar dâp neu CD

Capten

Wel ma’n rhaid i mi ddweud mod i’n dechrau cael fy siomi yn y blaned daear ‘ma.  Dwed i mi wnest ti lwyddo i weld sut mae’r rhai sydd efo cartrefi yn trin y rhai sydd heb ddim?

Phila

Wel ……. do Syr

Capten

Ia?

Phila

Tudalen nesa Syr

Person yn gorwedd ar lawr yn cynrychioli rhywun digartref ar y stryd ac yn ceisio gwerthu ‘Big Issue’ i’r rhai sy’n mynd heibio.

Cymeriad 1

Big Issue wir.  Sa well o lawer sa fo/hi’n codi oddi ar ei b/phen ôl ac yn gwneud diwrnod gonest o waith.

Cymeriad 2

Bysa wir.  Mae’n sïwr ei fod o/hi yn gwario pob ceiniog ma nhw’n gael ar alcohol neu gyffuriau.

Cymeriad 3

O ma’r bobl yma’n gwneud i’r dre edrych yn goman; yn gorwedd yn nrysau siopau.  S’dim rhyfedd bod tourists ddim eisiau dod yma.

Cymeriad 4

Wel nacdi wir.  Dwi’n synnu nad ydi’r heddlu yn symud y caridyms blêr yn eu blaenau.

Cymeriad 5

Tyrd, paid a sbïo arno fo/hi wir, rhag ofn iddo fo/hi wneud rwbath i ti.

Cymeriad 6

Neu rhag ofn i ni ddal rwbath.  Swn i’m yn synnu na tydi’r trempyn yna wedi ymolchi ers dyddia.  Mi fedrwch glywed yr oglau o fama.

Capten

Wel, wel, dwi’n meddwl Phila mod i wedi gweld digon.  Tydi’r blaned daear ma ddim i ni.  Dwi’m yn meddwl y bydda na lot o groeso na chydymdeimlad efo’n pobl ni yma.  Dwed wrthai Phila, wyt ti wedi darganfod be ma’r ‘bodau dynol’ ma’n gredu – be ydi eu syniadau nhw am fywyd?
Phila

Wel syr ma na nifer o wahanol syniadau ganddyn nhw am fywyd – ‘crefydd’ ‘ma nhw’n i galw nhw.  Y mwyaf ohonyn nhw ydi Cristnogaeth.

Capten

Cristnogaeth? Yda ni’n gwybod rhywbeth am y Cristnogaeth ma?

Phila

Wel yn ôl ein bas-data ni, Cristnogaeth yw’r crefydd gafodd ei chychwyn gan un o’r enw Iesu Grist.  Dyna pam fod ei ddilynwyr yn cael eu galw’n Gristnogion.

Capten

Be ddysgodd yr Iesu Grist ma?

Phila

Tudalen nesa Syr.

Darllen
Mathew 25:31-40
Emyn

Mae Iesu Grist yn aros, Yn aros ar y stryd

Capten

Felly, ma’r Cristnogion ma i gyd yn mynd ati i helpu’r rhai sy’n llai ffodus na nhw.

Phila

… ddim yn hollol

Capten

Be ti’n feddwl?

Phila

Wel rhyw duedd sy’n na i siarad lot a gwneud llai … tudalen nesa’r adroddiad.

Un yn cymryd rhan rhywun digartref ar y stryd a nifer yn dod ato ac ar ôl ei gyfarch yn mynd.

Cymeriad 1

Mae piti gin i drosta chi.  Gobeithio y bydd pethau’n gwella yn fuan.

Cymeriad 2

Da chi’n gwybod be fydda’n gwneud lles i chi – pan gewch chi gyfle – cael bath poeth a dillad glan a llond eich bol o fwyd.

Cymeriad 3

Mi fyddai’n gweddïo drosta chi.

Darllen
Iago 2:14-17

Capten

Ia, dwi’n gweld be ti’n feddwl.  Ond mi roedd yr Iesu Grist ma yn disgwyl i’r rhai oedd yn ei ddilyn wneud rhywbeth i helpu pobl llai ffodus.

Phila

Yn hollol.  Fe ddos i o hyd i’r hanes diddorol yma tra’n gwneud fy ymchwil.  Gwrandewch.

Darlleniad
Yn ystod y rhyfel collodd Yr Almaen nifer o adeiladau hardd gan gynnwys Eglwys Gadeiriol Frankfurt.  Roedd hon yn Eglwys fendigedig ac yn enwog am ei cherfluniau.  Cerfluniau oeddynt i gynrychioli digwyddiadau pwysig yn hanes gweinidogaeth yr Iesu.  Roedd yr un cyntaf yn dangos Crist fel Saer, tra oedd un arall yn dangos Crist yn bendithio plant bychain, un arall yn dangos Crist yn golchi traed ei ddisgyblion ac un arall yn Ei ddangos yn arwain y dall o ganol y dorf i gael ei iachau.  Roedd llun arbennig o’r Dwylo Croeshoeliedig, tra oedd y cerflun mwyaf ohonynt i gyd yn dangos Crist yn gorchymyn i’w ddisgyblion fynd allan i’r holl fyd i bregethu’r Efengyl i bob creadur.

Un noson aeafol, oer, bomiwyd Eglwys Frankfurt.  Nid oedd dim ar ôl ond cragen, ysbwriel, cerrig a baw.  Pan oeddynt yn cloddio drwy’r tomennydd daeth y gweithwyr o hyd i gerflun mawr o Crist yn anfon ei ddisgyblion allan.  Roedd hwn yn gyfan ond am y dwylo.  Penderfynwyd ceisio dod o hyd i gerflunydd a fedrai wneud dwylo newydd i’r Crist clai – ond cyn cyflogi neb cafodd un o’r pwyllgor fflach o weledigaeth.  Yn hytrach na rhoi dwylo newydd i’r cerflun penderfynwyd ysgrifennu dan y golofn: “nid oes gan Crist ddwylo – ond ein dwylo ni”
Capten

Dwi’n gweld rwan.  Y Cristnogion ma ydi dwylo Iesu Grist ar y ddaear ac ma disgwyl iddyn nhw ddefnyddio’i dwylo i helpu rhai llai ffodus fel y digartref.

Phila

Yn hollol ac ma llawer iawn ohonyn nhw’n gwneud drwy gefnogi gwaith elusennau fel Shelter Cymru, a chodi arian a cheisio cael y llywodraeth i wneud mwy nag y mae nhw ar hyn o bryd.

Capten

Ti’n gwybod be Phila – sa pawb yn dilyn be ddwedodd yr Iesu Grist ma, dwi’m yn amau y byddai’r blaned yma yn un y gallai ein pobl fyw arni.  Tyrd fe awn ni’n ôl adra i ddweud bod ni di cael llygedyn o obaith beth bynnag.  Tania’r rocedi!

Phila

Iawn Syr (Cerddoriaeth fel ar y cychwyn)

Gweddi

Arglwydd da ni’n eistedd ym moethusrwydd ein cartrefi ein hunain lle mae gennym ddigon o le, a chynhesrwydd a llonyddwch.  Ac yn aml nid ydym eisiau gwybod am broblemau pobl eraill.  Da ni’n rhoi y papur newydd i’r naill ochr a throi’r teledu i ffwrdd pan da ni’n gweld ffeithiau nad ydym eisiau eu gwybod.  Maddau ein diffyg gofal a helpa ni i ddeall beth yw problemau go iawn y rhai sydd heb gartref eu hunain.

Helpa ni i droi ein dealltwriaeth yn weithred fel y gallwn helpu eraill yn ymarferol.  Helpa ni i ddefnyddio’n hamser, ein meddyliau, ein brwdfrydedd a’n harian i gynorthwyo’r rhai sydd heb gartrefi a bron heb obaith.

Yn enw Iesu Grist. Amen

Rho i mi nerth i wneud fy rhan

Y Fendith

Apêl Urdd Gobaith Cymru a Shelter Cymru

AGOR DRYSAU
Nod y cynllun yw tynnu sylw at broblemau digartrefedd ymhlith pobl ifanc a theuluoedd gyda phlant.  Bob blwyddyn yng Nghymru mae miloedd o bobl ifanc a phlant yn wynebu digartrefedd sy’n amrywio o fod heb le diogel ac addas i fyw, i gysgu ar loriau ffrindiau, mewn tai gorlawn neu o safon isel, mewn llety gwely a brecwast, mewn hosteli neu lety argyfwng, neu gysgu ar y stryd.
